
Matalud a paawas. mahamin tu malalais. a sakapahen aca aku tu a mumul! tanektek ku uzip, icelang
ku balucu’, u adingu aku ku sapitabu tu kalaw atu mata . pasaliwten i baluhang aku, inai’ ku mikikakaay tu
icelang aku.

u buyu’ atu bayu ku pawacayay, a caay paangicen aku ku niyazu’ay, a demecen aku ku taw a taluma’.
a sakapahen aca aku tu a mumul! a miliyas tu kanamuhan aku, miwatawat tu lima, suzikuz sa pasayza i
kaliyuhan a kakitizaan.

kya a milais kaku saw? cima ku paayawen aku a malalais saw? caay kanamuh kaku a malalais,
matineng kaku, u lemed ita satu kaku, ahican aca ku lemed, hang satu kaku malalais. caay ka u nu maku a
balucu’ kuyni, caay ka u nu mita, nika matineng kaku, a hican aca, u lemed ita kuyni hantu. a misakapah
aca kaku tu a mumul! paawas sa a taayaw, sausien hacica ku duka nu uzip, caay pakasanga’ tu sakatalud
aku a paya, tanu pildac sa adada’ atu nikabaeket a paawas. a taluma’ tu kaku, i bataday, u kaydihan aku a
tayza, mapahzek tu kya ziday.

micidek tu ku demiad, akuti’ akuti’ satu ku lalud, cuedet cuedet satu ku kasienawan, daecus daecus sa

tu ku lalayan. u nu laylayay a nikauzip nu Incumin, ahicaen i lalayan a mauzip saw?



